
ABSTRAK

Kajian ini menyediakan data untuk menyokong potensi pelancongan fito sebagai
aset pelancongan alam semulajadi baharu khususnya di negeri Johor. Daripada 342
individu tumbuhan vaskular yang dipetakan di denai berukuran 2,176.20 x 10.0 m,
20 spesies berkarismatik telah diketengahkan sebagai produk pelancongan fito.
Kumpulan tumbuhan terpilih ini merangkumi 13 spesies pokok, empat (4)
tumbuhan memanjat, dua (2) spesies herba, dan satu (1) spesies pokok renek.
Kriteria pemilihan merangkumi aspek keendemikan, kenadiran, tarikan morfologi,
sifat dan tingkah laku istimewa, kaitan budaya masyarakat tempatan, keselamatan
dan keternampakan. Maklumat berkaitan spesies tumbuhan terpilih ini seterusnya
dirangkumkan ke dalam buku panduan pelancong dan papan tanda sebagai
medium promosi. Konsistensi dan kebolehpercayaan soal selidik untuk meninjau
kecenderungan dan kepuasan pelancong pula diuji menggunakan analisis
Cronbach’s Alpha dengan dapatan nilai 0.932. Pengujian soal selidik ke atas 50
orang pelancong selepas melawati denai kajian mendapati elemen flora dipilih
sebagai faktor motivasi utama lawatan ke TNJER manakala tumbuhan
menumpang/simbiotik dipilih sebagai tumbuhan yang paling menarik perhatian.
Ingin menemui spesies endemik iaitu Livistona endauensis dan merehatkan minda
dipilih sebagai faktor tarikan dan faktor tolakan utama terhadap pelancongan fito.
Responden turut sangat bersetuju bahawa medium pelancongan yang dibangunkan
membantu meningkatkan kefahaman tentang kepelbagaian spesies tumbuhan.
Pelancongan fito telah menambah variasi produk pelancongan alam semulajadi di
negeri Johor dan dilihat berpotensi dikembangkan ke kawasan semulajadi yang
lain disamping membantu meningkatkan taraf ekonomi masyarakat tempatan,

negeri malah negara.



ABSTRACT

This study provides data to support the potential of phytotourism as a new nature
tourism asset especially in the state of Johor. Out of 342 individual of vascular
plants along the trail measuring 2,176.20 x 10.0 m, 20 charismatic species were
highlighted as the phytotourism products. The selected plants comprised of 13
species of trees, four (4) species of climbers, two (2) species of herbs and one (1)
species of shrubs. The criteria for selection include endemism, rarity,
morphological attractiveness, behavioural enticement, linkage to local cultures,
safety and reliability of sightings. Information about the plants’ species was then
presented in visitors guide book and signboards as mediums of promotion.
Consistency and reliability of the survey to view tourists’ interest and satisfaction
was tested using Cronbach’s Alpha analysis which gave the value of 0.932. The
survey was conducted towards 50 tourists after their visit to the trail. Element of
flora was chosen as the main motivator to visit TNJER while symbiotic plants
were selected as the most attractive plants. To discover endemic species
specifically Livistona endauensis and to relax their mind were picked as the most
important pull and push factor towards phytotourism. Respondents were highly
agreed that the promotion mediums have help them to get better understanding
about the diversity of plants’ species. Phytotourism has offered more variation of
nature tourism products in Johor and has the potential to be extended to other
natural areas besides help to improve economic status of local communities, states

and the country.

BAB 1

PENGENALAN

1.1 Latar Belakang Kajian

Malaysia merupakan antara negara yang mempunyai kelimpahan tumbuhan tertinggi
di dunia iaitu kira-kira 5% atau 15,000 spesies daripada 250,000 — 300,000
keseluruhan spesies tumbuhan vaskular di dunia (Saw & Chung, 2007). Faktor ini
telah meningkatkan peluang untuk pelancongan alam semulajadi untuk menapak dan
terus berkembang. Malaysia komited dalam meningkatkan sektor pelancongan
melalui Projek Permulaan Keempat (EPP4), Bidang Ekonomi Utama Negara
(NKEA) yang mensasarkan menjadikan Malaysia sebagai Hub Biodiversiti Global
dengan objektif meningkatkan pendapatan pelancongan dan menjadikan negara
sebagai salah satu destinasi pelancongan alam semulajadi premium di dunia
(PEMANDU, 2013; MOTAC, 2012).

Johor, negeri di selatan tanah air juga turut menjadi penyumbang kepada
kepesatan pelancongan alam semulajadi kerana memiliki keindahan alam semulajadi
tersendiri yang mempunyai potensi besar untuk dibangunkan sebagai sumber tarikan
pelancongan. Hubungan jalan raya yang baik serta akses langsung penerbangan
domestik dan antarabangsa ke negeri Johor turut menyumbang kepada peningkatan
jumlah pelancong di negeri ini.

Sektor pelancongan di negeri Johor terus meningkat pada tahun 2014
bersempena dengan pelancaran program Explore Johor Fest 2014. Program ini juga
bagi menyokong kempen Tahun Melawat Malaysia 2014 oleh Kementerian
Pelancongan Malaysia dalam bersama-sama mencapai Pelan Induk Pelancongan
Negeri Johor 2014 - 2023 (Bernama, 2014; Iskandar Malaysia, 2013). Negeri Johor

mempunyai kawasan-kawasan semulajadi yang bertaraf dunia seperti di taman-taman

negara dan tiga kawasan paya bakau yang diisytihar sebagai tapak RAMSAR
(Ramsar Convention, 2015). Ini merangkumi Taman Negara Tanjung Piai, Taman
Negara Pulau Kukup dan Sungai Pulai yang telah disenaraikan oleh Konvensyen
Tanah Lembap Berkepentingan Antarabangsa sejak 31 Januari 2003. Ini juga
menunjukkan kesungguhan pihak kerajaan negeri yang komited mempergiat usaha
pemuliharaan ekosistem dan kepelbagaian biologi di samping meningkatkan promosi
pelancongan alam semulajadi ke mata dunia (Iskandar Malaysia, 2012).

Kajian berkaitan pelancongan alam semulajadi bukanlah suatu usaha eksplisit
di mana ia dapat menjamin usaha pemuliharaan kepelbagaian biologi dan ekosistem
di samping membawa manfaat ekonomi tempatan dan negara secara keseluruhannya
melalui pertukaran mata wang asing dan penambahan peluang pekerjaan.

Pelancongan dengan tujuan mengamati flora dan fauna sudah tidak asing lagi
di kawasan-kawasan semulajadi seperti di taman-taman negara. Namun begitu istilah
pelancongan fito yang mengambil kira aspek dan peranan pelbagai spesies tumbuhan
yang lebih meluas khususnya sebagai produk pelancongan belum lagi dikupas
dengan spesifik di Malaysia. Pelancongan fito telah mempromosikan sesuatu spesies
tumbuhan berkarisma di habitat semulajadinya dalam menarik minat pelancong.
Kajian ini menyokong idea bahawa pelancongan alam semulajadi wajar
dimanfaatkan ke atas unsur flora (Hall, 2011; Molina & Marcot, 2008) dan ekosistem
spesifik (Duarte et al., 2008) selain unsur fauna yang telah lazim dipromosikan.

Berpandukan kriteria-kriteria signifikan yang telah diaplikasikan dalam
beberapa kajian pelancongan alam semulajadi yang berjaya menempa nama, potensi
tumbuhan di TNJER, Peta sebagai aset pelancongan bernilai telah cuba
diketengahkan dalam membantu mempromosikan pelbagai produk pelancongan alam

semulajadi di negara kita.

1.2 Pernyataan Masalah

Usaha untuk mempromosikan pelancongan fito bertujuan untuk menyahut saranan
pihak kerajaan negeri menerusi Pelan Induk Pelancongan Johor 2014 — 2023 dalam
mempromosi dan memasar produk pelancongan yang berimpak tinggi dan lebih
efisien (Bernama, 2014). Negeri Johor amat kaya dengan aset alam semulajadi
namun kelebihan ini masih belum cukup dieksploitasi dan perlu ditambah nilai dalam

merealisasikan objektif ketibaan pelancong yang lebih tinggi saban tahun; sasaran

4.5 juta berbanding 2.9 pada tahun 2013 (Bernama, 2014). Dapat dilihat juga belum
terdapat gerak kerja dan usaha promosi yang giat dalam mengetengahkan keunikan
spesies tumbuhan di habitat asli sebagai satu produk pelancongan di negeri Johor.
Pusat membeli belah dan taman tema seperti Johor Premium Outlets, Taman Tema
Puteri Harbour, dan Legoland merupakan antara produk pelancongan mega yang
sinonim dengan pelancongan di negeri Johor. Namun keseimbangan dalam
memenuhi kehendak pelancong tempatan dan antarabangsa masih perlu
dilengkapkan lagi seperti memperkenalkan produk yang mempunyai identiti
tersendiri di samping menjadi magnet pelancongan global (Bernama, 2014).

Dalam pada itu, kerajaan persekutuan melalui Pelan Projek Permulaan
Keempat (EPP4) sektor pelancongan Bidang Keberhasilan Ekonomi Negara (NKEA)
dalam Rancangan Malaysia Kesepuluh (RMK 10) bagi tahun 2011 - 2015, telah
berhasrat menjadikan Malaysia sebagai Hub Biodiversiti Global di samping
mempelbagaikan produk dan ikon pelancongan negara (PEMANDU, 2013). Usaha
kerajaan ini merupakan kesinambungan daripada Rancangan Malaysia Kesembilan
(RMK 9) yang terus dipacu ke arah merealisasikan potensi industri pelancongan
dalam meningkatkan sumbangannya kepada sektor perkhidmatan dan sektor
ekonomi secara keseluruhan (MOTAC, 2014).

Selain daripada dorongan pihak kerajaan negeri dan kerajaan persekutuan,
usaha untuk meningkatkan lagi pemahaman dan minat terhadap pelancongan alam
semulajadi di kalangan masyarakat awam turut menjadi titik tolak kepada kajian ini.
Berdasarkan statistik Jabatan Perangkaan Malaysia pada tahun 2012, tujuan utama
lawatan oleh pelancong domestik adalah melawat rakan dan saudara mara (43.7%)
manakala hanya 12.2% memilih tujuan aktiviti santai dan alam semulajadi seperti
aktiviti pantai dan pulau. Namun situasi kini kian berubah di mana pendedahan dan
penyebaran maklumat berkaitan pelancongan alam semulajadi dilihat terus
meningkat melalui media massa dan media cetak.

Masyarakat telah mula faham dan terdorong untuk merasai sendiri dan
memperoleh ilmu pengetahuan secara langsung berkenaan aktiviti pelancongan yang
menjurus kepada pendidikan alam semulajadi dan sekitarnya. Peningkatan populasi
di bandar turut menyumbang kepada keperluan untuk keluar dari hiruk pikuk kota ke
kawasan hijau yang lebih menenangkan tanpa gangguan luar (Ramlan et al., 2009).
Ini menjelaskan kepada peningkatan tuntutan untuk mempelbagaikan lagi produk-

produk pelancongan berasaskan alam semulajadi di negara Kkita.

Justeru kajian dan penyelidikan yang lebih meluas di peringkat universiti
dalam mempelbagaikan lagi aset pelancongan negara dilihat sangat perlu dan harus
dioptimumkan kerana negara sememangnya mempunyai potensi semulajadi yang
banyak untuk dimanipulasi. Ini juga disokong oleh kajian-kajian yang menyatakan
keperluan dalam pelancongan alam semulajadi di Malaysia (Loong, 2011; Hamzah &

Ismail 2008 dan Rahimatsah, 2002).

1.3  Matlamat dan Objektif

Objektif kajian ini dibahagikan kepada tiga matlamat utama iaitu:-

1. Mengenalpasti dan mengumpul maklumat tentang tumbuhan yang berpotensi
dijadikan produk pelancongan fito

2. Membangunkan medium promosi pelancongan fito

3. Meninjau kecenderungan dan tahap kepuasan responden terhadap pelancongan

fito

1.4  Skop Kajian

Dalam usaha untuk mencapai objektif-objektif ini , skop kajian telah dihadkan
kepada: -

i. Denai. Dato’ Abdul Ghani Othman di Taman Negara Johor Endau Rompin
(TNJER), Peta sebagai tapak kajian

Pemilihan tumbuhan dihadkan kepada tumbuhan daripada alam Plantae dan sub
alam trakiofita

Pengagihan borang soal selidik untuk mendapatkan maklumat tentang minat dan
tahap kepuasan pelancong hanya dapat dijalankan terhadap 50 orang responden

disebabkan faktor kekangan keselamatan dan teknikal

KAJIAN LITERATUR

2.1 Tumbuhan

Tumbuhan didefinisikan sebagai eukariot multisel dari alam Plantae yang
mensintesis nutrien melalui proses fotosintesis menggunakan klorofil di dalam
daunnya dengan kehadiran cahaya matahari. Tumbuh-tumbuhan merupakan
pembekal tenaga utama kepada ekosistem, membentuk hubungan penting dan
kompleks dengan haiwan, unsur-unsur dan tumbuh-tumbuhan lain serta memenuhi
kedua-dua fungsi ekonomi dan ekologi manusia. Kepelbagaian tumbuh-tumbuhan
telah mencerminkan kepelbagaian ekosistem. Semua tumbuh-tumbuhan tergolong di
dalam alam Plantae.

Tumbuh-tumbuhan dapat diklasifikasikan kepada dua kumpulan utama iaitu
autotrofik; tumbuhan yang mempunyai klorofil dan boleh menjalankan fotosintesis
dan heterotrofik; tumbuhan tidak mempunyai klorofil dan tidak menjalankan
fotosintesis. Sebahagian besar tumbuhan adalah autotrofik manakala parasit dan
saprofit pula tergolong dalam kumpulan heterotrofik. Tumbuhan berbunga pula dapat
dikategorikan kepada dua kumpulan iaitu dikotiledon dan monokotiledon. Uniknya,
tumbuhan vaskular dan tumbuhan bukan vaskular mempunyai tabiat pertumbuhan
yang berlainan untuk kemandirian dan kelangsungan hidup. Contoh beberapa jenis

habit tumbuhan turut disenaraikan di dalam Jadual 2.1.



Jadual 2.1: Jenis-jenis habit pertumbuhan tumbuhan

(Yaacob et al., 2012; Soepadmo, 2006a)

No. Jenis Ciri-ciri Contoh

1. | Epifit -Tumbuhan yang hidup di Orkid Selipar
permukaan tumbuhan lain dan (Paphiopedilum
sekadar menumpang untuk barbatum), Paku
mendapatkan sokongan fizikal Langsuyar (Asplenium
dan sumber cahaya sahaja. nidus), Paku Tanduk
-Tidak mendapatkan air dan Rusa (Platycerium
nutrien dari tumbuhan perumah coronarium)
tetapi daripada air hujan.

2. | Herba -Tumbuhan berbatang lembut dan | Lengkuas (Alpinia
tidak berkayu. galanga), Kacip
- Sebahagian besar tumbuhan Fatimah (Labisia
ubatan tergolong dalam pumila), Pisang (Musa
kumpulan ini. spp-)

3. | Parasit -Tumbuhan yang hidup di Bunga pakma (Rafflesia
permukaan tumbuhan hidup lain | spp.), Balanophora
dan menjadikan perumah sebagai | fungosa
sumber mendapatkan bekalan air | (Balanophoraceae)
dan nutrien.

-Ia akan mengeluarkan akar yang
berupaya menyuntik ke dalam
xilem perumah dan menyerap
nutrien daripada perumabh.

4. | Pokok -Tumbuhan berkayu dan Chengal
mempunyai batang walaupun (Neobalanocarpus
hanya di bahagian pangkal heimii), Rambutan
pokok. (Nephelium lappaceum),

-Kebanyakan pokok daripada Pokok Kelapa (Cocos
kumpulan dikotiledon. nucifera)

5. | Pokok renek | -Pohon kecil, ketinggian tidak Bunga raya (Hibiscus
melebihi empat meter dan batang | rosa-sinensis),
berkayu. Senduduk (Melastoma
-Kebiasaannya mempunyai malabathtricum), Bunga
banyak cabang tetapi tidak kertas (Bougainvillea
mempunyai batang utama. spp-)

6. | Tumbuhan -Tumbuhan yang memerlukan Keladi bunting

akuatik kehadiran air yang kekal atau (Eichhornia crassipes),
separa kekal untuk tumbuh dan Teratai (Nelumbo
membahagi. nucifera), Kangkung
(Ipomoea aquatica)

7. | Tumbuhan -Tumbuhan berbatang lembut Rotan Manau (Calamus

memanjat atau berkayu yang memanjat atau | manan), Periuk kera

membelit pokok lain untuk tujuan
mendapatkan sumber cahaya
matahari yang mencukupi.

-la memanjat sama ada
menggunakan batang lilit, sulur

(Nepenthes spp.), Seri
pagi (Ipomoea
purpurea)




paut, penyangkuk, duri atau akar.

8. | Saprofit -Tumbuhan yang hidup di Thismia aseroé
permukaan tumbuhan mati dan (Burmanniaceae)
menjadikan perumah sebagai
sumber mendapatkan bekalan air
dan nutrien.

Hutan hujan di Malaysia mewakili ekosistem yang kompleks diungguli
spesies pokok dan diserikan pelbagai jenis tumbuhan lain yang mempunyai habit
pertumbuhan dan fungsi yang tersendiri (Kiew, 2006). Ini termasuk pokok, pokok
renek, herba, pemanjat, parasit dan tumbuhan simbiotik seperti epifit, dan saprofit.
Perbezaan variasi habit ini dapat dipandang dengan mata kasar melalui ciri fizikal
morfologi. Morfologi tumbuhan merujuk kepada rupa bentuk fizikal dan struktur
luaran sesuatu tumbuhan tersebut (PRPM, 2015). Ciri-ciri morfologi adalah kritikal
dalam bidang taksonomi untuk proses pengecaman, pengkelasan, penerangan,
klasifikasi dan penamaan spesies.

Umumnya, ciri-ciri daun menjadi kunci asas kepada pengenalpastian spesies
tumbuhan (Kochummen, 1999). Jenis daun boleh jadi sama ada ringkas, majmuk,
trifoliat, palmat, pinat, tripinat atau bipinat. Susunan daun pula boleh jadi
bersetentang, bertingkat, berpusar, berpilin mahupun bersetentang berpilin. Bentuk
daun juga menunjukkan variasi seperti eliptik, lanseolat, oblong, linear, oblanseolat
dan lain-lain lagi. Rupa bentuk apeks, dasar dan margin daun turut menjadi unsur
penting yang dilihat pada spesies tumbuhan (Joann, er al., 2012; Symington, 2004;
Wyatt-Smith & Kochummen, 1999).

Salah satu ciri yang turut membantu dalam pengecaman spesies pokok adalah
kulit pokok. Warna kulit pokok adalah pelbagai daripada hitam arang, coklat
kehitaman, coklat keperangan, kelabu hingga ke putih kekelabuan (Symington, 2004;
Wyatt-Smith & Kochummen, 1999). Permukaan kulit pokok pula dikategorikan
sama ada licin, bersisik, merekah, merekah sampan, merekah halus, berpuru,
bergelang, atau berbopeng (Symington, 2004; Wyatt-Smith & Kochummen, 1999).
Bagi beberapa famili pokok, batangnya mengeluarkan eksudat saperti damar pada
famili Dipterocarpaceae dan Burseraceae, lateks pada Apocynaceae dan Sapotaceae
dan sap pada Myristicaceae. Bentuk pokok pula ditentukan oleh bentuk silara seperti
sympodial, monopodial atau kun dan pagoda.

Rupa bentuk akar pada spesies pokok hutan juga unik seperti kewujudan akar

banir, akar jangkang atau akar terbang. Akar banir ini merujuk kepada akar berbibir

